
				இப்பக்கம் மெய்ப்பு பார்க்கப்படவில்லை

பலவற்றைச் செய்து முடிக்க வல்லவர். அவர் என்னைத் தேடிவந்ததை எதிர்பார்க்கவில்லை.

திரு. சத்தியமூர்த்தி, சுற்றி வளைத்துப் பேசி, நேரத்தை வீணாக்க வில்லை.

காலையில் அழகப்பச் செட்டியார் நீட்டிய நேசக் கரத்தை ஏற்றுக்கொள்ளும்படி பரிந்துரைக்கவே வந்துள்ளதாகச் சொன்னார்.

செட்டியாரின் விரிந்த தொடர்புகளை எனக்கு நினைவுபடுத்தினார். அவர், பிற்காலத்தில் உங்கள் பதவி உயர்விற்குப் பயன்படக்கூடும்.

‘பிடித்தால் புளியம் கிளையைப் பிடி என்பார்கள். அப் புளியம் கிளை, வலிய உங்களைத் தேடி வந்துள்ளது. விட்டு விடாதீர்; பத்தாயிரம் போதாதென்றால் மேலும் கேட்கலாம்; ஐந்தாண்டு காலம் செலவாணியாகப் போகிற பாடநூல்கள் ஆயிற்றே!

‘'அதோடு, பெரிய மனிதர்களைத் தம்மோடு வைத்திருப்பதில் செட்டியாருக்குத் தனி ஆவல். எனவே கூடுதலாகக் கொடுக்கவும் தயங்கமாட்டார்’ என்று குழைவாகவே கூறினார்.

‘யோசித்துச் சொல்லுகிறேன்’ என்று பழைய பதிலைக் கூறினேன். ‘யோசிக்க என்ன இருக்கிறது? மேற்கொள்ளப்போகிற செயலில் ஒளிவு மறைவு இல்லை. இவ்வளவு தொகை என்று அரசுக்கு எழுதி, இசைவுபெறப் போகிற காரியத்தில் கூச்சப்பட ஒன்றுமில்லை’ என்று அவர் வற்புறுத்தினார்.

‘எனக்கு வேண்டிய இரண்டொருவருக்காவது, முன்கூட்டியே காதில் போட வேண்டாமா? அதற்கு நேரம் வேண்டும்’ என்றேன்.

நொடியில் என் கட்சியில் சேர்ந்தார். ‘நமக்குப் பளிச்சென்று புரிந்தால் கூட, வேண்டியவர்களைக் கலந்துகொள்வது, நல்ல அணுகுமுறை: பெரியவர்கள் நம்மிடம் ஆசையாக இருப்பது நமக்கு ஆதாயம்.

‘நீங்கள் நினைக்கிறபடியே, கலந்து பேசுங்கள். இரண்டு மூன்று, நாள்களில் திரும்ப வருகிறேன்’ என்று சொல்லிவிட்டு விடை பெற்றுக்கொண்டார்.

பக்தவத்சலனாரும் பரிந்துரைத்தார்

மறுநாள் காலை, அமைச்சர் திரு. மீ. பக்தவத்சலனாரிடம் சென்றேன்.

